
        
            
                
            
        

    
	Хатгин Ц. ДАМДИНСҮРЭН

	 

	УРАН ЗУРААЧ ШАРАВ

	 

	“ИНТЕРПРЕСС” хэвлэлийн газар Улаанбаатар хотноо 2001 онд эрхлэн хэвлүүлсэн “ЦЭНДИЙН ДАМДИНСҮРЭН : БҮРЭН ЗОХИОЛ (Гутгаар боть)” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

УРАН ЗУРААЧ ШАРАВ

	Уран зураач Шарав бол малчин ардын хүү болж 1869 онд төрсөн юм. Хувьсгалын өмнө Шарав Засагт хан аймгийн Засагт ханы хошуу нутгаас 22 настайдаа амьдралын эрхийг дагаж Богдын хүрээнд аялан иржээ. 

	Балдуугийн Шарав бага наснаасаа уран зургийн ажлыг ихэд сонирхож, нэртэй том зураач нарыг дагаж суралцан зургийн чадвартай болжээ. Шарав анхандаа өөрийн гэх оронгүй, айлаар хэсүүчлэн, гар зургийн ажлыг хийж гэр майхны угалз хээ, бурхан тахилын лавир чимэг, тэнгэр сахиусны хөрөг дүр зэргийг зурж амиа тэжээж явжээ. 

	Шарав сүүлдээ гар зургийн урлалд шинэ зүйлийг оруулж европ зургийг дуурайлган тусах гэрэл сүүдэр, цаана наана байгаа байдал, хувцас хогшил юмны ялгавар зэрэг зүйлийг маш нарийн сайхнаар товойсон мэтээр дүрслэх жинхэнэ бодитой байдлыг үзүүлж чаддаг болж энэ талаар олонд их алдартай болжээ. Түүний зурсан Богд Жавзандамбын хөрөг, эх дагинын хөрөг, ихэс хаад ноёд, хутагт хувилгаадын хөрөг зэрэг нь Богдын орд, Чойжин ламын өргөө, Богдын Шанзав ноёны гэр, ихэс лам нарын гэр зэрэг олон газарт дэлгээстэй байдаг болжээ. Шаравын зурсан Богдын хүрээ, Гандантэгчинлин хийд, Маймаа хот, Манзшир хутагтын хийд, Богдын Шаравпилжээлин гэдэг орд, Их Хүрээний цам, Их Хүрээний Майдар эргэх байдал, монголчуудын зуны амьдрал зэрэг олон сайхан зураг одоо манай музей үзэсгэлэнгүүдэд тавигдаж олон түмэнд үнэлэгдэн гайхагдан сонирхогдсоор байна. Үүний зарим томхон зургийг зураач Сампил, Сангайн Зүгдэр бурхач нартай хүч хавсран хийжээ. Эдгээр зурагт амьдралын үнэн байдлыг тодорхой харуулахыг гол болгосон байна. Үүнд бас уран хошин үзэгдэл ч бий. Амьдралын гаж буруу явдлыг элэглэн шүүмжилж шоглон зурсан зургуудыг хүмүүс үзээд үнэхээр сонин марзан зүйл байна гээд Шарав гуайд “Марзан Шар” гэдэг хоч нэрийг өгч “Марзан Шар” буюу “Марзан Шарав” гэж олон түмэнд алдаршжээ. 

	Тэр үеийн ихэс лам ноёд Марзан Шаравын хүчээ шавхаж зурсан сайн сайхан зургуудыг сүм хийд, орд харш, гэр өргөөндөө чухал болгон байрлуулж тавьдаг боловч урлан бүтээсний үнэ хөлсөнд өчүүхэн төдий юмыг өгдөг байжээ. Жишээ нь ганц хадаг өгөх, сайндаа нэг төгрөг хадаг өгөх, бүр их сайн бол нэг хадаг хэдэн лан мөнгө өгдөг байсан бөгөөд тэр өгсөн зүйл нь зургийн ажилд хэрэглэх нарийн бүдүүн бийр, өнгө бүрийн өтгөн шингэн будаг, зургийн дэвсгэр цагаан ёрог зэрэгт хүрэлцэх эсэх төдий байжээ. Зураачийн олсон юм нь амьдралд хүрэлцэхгүй тул идэх өмсөх элдэв хэрэгцээний талаар зураач Шарав ямагт дутагдан гачигдаж явжээ. 

	1921 онд Ардын хувьсгал ялж жирийн хүмүүс эрх чөлөөтэй амьдрах өргөн зам нээгдсэн. Үүнд 1921 оны эцсээр Шарав Хэвлэлийн хороонд зураачаар орж ажиллан хорь шахам жил зургийн ажлыг хийсэн байна. Тэр үед Шарав Сүхбаатар жанжинтай нүүр учран танилцаж Сүхбаатарын заавраар зургаа зурж байсан бөгөөд Ардын хувьсгалт намын анхны хэвлэлүүдэд хувьсгалын утга агуулгатай, үндэсний хэлбэр маягтай уран зургийн эх үүсвэрийг бий болгожээ. Хувьсгалын анхны жилүүдэд хэвлэгдэн гарч байсан зурагт хуудаснуудыг Марзан Шарав өөрөө зурсан буюу оролцож бүтээсэн нь магадтай “Бат гэр ба бат бус гэр” зэрэг зурагт феодалын байгууллын үндсээрээ ганхан унаж байгааг ба эрх чөлөөт ардын засаг бат бэхээр тогтсон байдлыг тодорхой харуулсан байв. Ардын намын анхны хэвлэл “Уриа” сонины нүүрт монгол цэргийн хүн дун бүрээ үлээж ард түмнээ хувьсгалын үйл хэрэгт уриалан дуудаж байгаа зураг байдаг. Үүнийг Шарав зурсан юм. Ардын цэргийн сэтгүүлийн нүүрт дайсныг дараад дийлж байгаа зургийг мөн Шарав зурсан билээ. Энэ зурагт туг барьсан хүн зоригтой явж байгааг зурж, байлдаан нь ялалтаар дуусаж энх тайван цаг болжээ гэдгийг мэдэгдэхүйц тодорхой үзүүлж чадсан байв. Тэр үед голдуу хэвлэлийн зураг, элдвийн зурагт хуудас, номын зураг зэргийг зурдаг байсан юм. Зураач Шарав Монгол Зөвлөлт хоёр улсын найрамдлыг үзүүлсэн сайхан зураг хэд хэдийг зурсан юм. Шарав өөрийн жинхэнэ мэргэшсэн арга болох цавуутай шороон будгаар өвөрмөц маягийн сайхан зургуудыг цөөнгүй зурсан билээ. Ийм зургийн нэг нь монголын шинэ зураачдын анхны алдарт бүтээл болох их Лениний хавтгай зураг болно. Их жолоодогч, Лениний том хөргийг Шарав маш сайхнаар зурж Монгол Ардын Хувьсгалт Намын Төв Хороонд дурсгал болгож өгсөн юм. Шарав гуай дэлхийн бөмбөрцгийн зургаар дэвсгэр хийж Ленинийг зурсан нь Ленинийг дэлхийн хувьсгалын удирдагч гэсэн санааг үзүүлжээ. Зураач Шарав Сүхбаатарын хөргийг олон янз хэлбэрээр зурж бүтээсэн байна. Тэгэхдээ цагаан цаасан дээр хар харандаагаар буюу хар бэхээр өөр ямар ч өнгийн будаг хэрэглэхгүй зурсан зураг нь гойд сайхан билээ. 

	Ардыг гэгээрүүлэх яамнаас эрхлэн хэвлүүлсэн “Сургуулийн хүүхдийн сонирхон унших сургаал бичиг” хэмээх нэртэй номын гаднах хавтас ба доторх үлгэрийн зураг, арслан ба туулай, өнгөө хөхрүүлсэн үнэг, гуунд унасан заан зэрэг олон сайхан зургийг зурсан билээ. 1925 онд хэвлэгдэн гарсан Монгол улсын анхны мөнгөн тэмдэгт цаасны зураг, цэргийн ба аж үйлдвэрийн гавьяаны одон тэмдгийн анхны загвар, анхны шуудангийн маркийн тоонолжин очиртой зураг зэргийг голлон зурсан хүн бол Шарав гуай мөн. 

	Шарав гуай Харилцан туслалцах хоршооны зураач Шанауер, Хэвлэлийн хорооны сургагч Капелмахер, уран баримлын багш Помиранцов нартай харилцаа холбоотой ажиллаж байсан. Зураач Шаравтай олон жил хамт ажиллаж байсан сайн танил найз хүмүүс нь гэвэл хэвлэх үйлдвэрийн дарга байсан шар Дорж, Дагвадорж, төмрийн дархан Тунсаг, хэвлэгч Ядамсүрэн, Ширмашин, Цүлтэм, өрөгч Цэнд, хэвлэгч ногоон Жамба нар болно. 

	Гэр нь Улаанбаатар хотын хуучин тавдугаар хорооны Төв больницын баруун урд талд байдаг үсэг өрөгч бүдүүн Шагдарын хашаанд олон жил байсан. Хэвлэлийн хорооны ойр байсан Ардын цэнгэлдэх хүрээлэнгийн гуанзанд тогтмол хоол иддэг байсан. 

	1931 онд Шарав гуай Зөвлөлт Холбоот Улсад хоёр сарын хугацаагаар явж Зөвлөлт орны их хөгжил ба урлагийн байдалтай танилцаж ирсэн юм. Марзан Шарав Улаанбаатар хотын намын бага хуралд төлөөлөгчөөр хуралдаж байсан. Цэргийн ерөнхий сургуулийн хүндэт цэрэг байжээ. 1936 онд Монгол улсын 15 жилийн ойн дурсгалын медалиар шагнагдсан. 

	Шарав гуай томхон биетэй, шаравтар царайтай, эелдэг зантай, уран хошин үг ямагт ярьж байдаг хүн байлаа. Шарав 71 нас хүрээд 1939 оны намар Улаанбаатар хотод нас баржээ. Алдарт зураач Шаравын төрсний зуун жилийн ой болох гэж байна. 

	Зураач Шаравын үлдээсэн уран бүтээлийн өв нь монголын шинэ урлагийн санд ховор эрдэнэ болж орох ёстой. Хувьсгалын агуулгатай, үндэсний хэлбэртэй монголын реалист урлагийн суурийг үүсгэн тавьсан ардын билигт зураач Шаравын уран бүтээлийг нарийвчлан судалж зохих ёсоор үнэлж урлагийн түүхэнд хүндэт суурийг эзлүүлэх хэрэгтэй байна. 

	Энэ өгүүллийг Ц. Наваандоо, зураач Дамдинсүрэн нарын өгсөн материалыг баримталж бичив. 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	 

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	 

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	2001 он

	 

	Компьютерт эхийг бэлтгэсэн

	О. Мөнхтуяа, Л. Буд

	 

	Хавтасны дизайныг П. Даваа-Очир бэлтгэв.

	 

	Интерпресс хэвлэлийн газрын ерөнхий редактор Жалайр М. Баттөгс

